
				Гэта старонка не была вычытаная
Да зьнявагі, ды крыві,

Хоць ты вока яму рві.

А цяпер і між сваімі

Горшы, чым-ся між чужымі.

Няма ладу, няма міру,

Кожны сабе глядзіць к віру.

Няма двара, няма хаткі,

Каб было бяз жаднай звадкі.

Згоды між бацькоў няма,

Гневаюцца задарма.

Дзеці з бацькіна прыкладу

Між сабой ня маюць ладу:

Нападаець брат на брата,

Родным брацьцям цесна хата.

Гоняць сэрца, гоняць злосьць,

Грыжа, як ў сабак за косьць.

Сястра сястры — клятбы досіць, —

Каб прапала, Бога просіць!

Дзеці часта бацьку лаюць,

Клянуць матку, зьневажаюць.

А убраўшыся у сілу,

Гоняць бацьку у магілу.

Самі смашна жруць і п’юць,

Яму поліўку даюць.

Шкода ім для бацькі хлеба,

Як-бы есьць яму ня трэба.

Бацьку свайго за абедам

Называюць дармаедам.

А другі такі ёсьць шэльма,

Што, свае заліўшы бельма,

І рукам сваім дасьць волю,

На сваю ня помніць долю.

Свайго бацьку пхаець з хаты. —

Ёсьць-жа сын такі пракляты!
Ўсёгды завісьць маець голы,
Што ў суседа хлеб і пчолы.
А вот сквапны: свайго досіць,
А чужую траву косіць,
Чужыя снапы бярэць
І цераз мяжу гарэць;
Хоць свайго аж надта маець,
А чужое ўсё хапаець.
Збожжа маець хоць ў запасе,
Ды ня вызваліць ён ў часе.
А пазычыць, то на тое
Квапіць квоты ўзяць удвое.

